
   

ᐃᖃᓗᓐᓂ ᓇᓗᓇᐃᖅᓯᒍᑎᐅᔪᖅ 
ᒐᕙᒪᑐᖃᒃᑯᑦ/ᖃᓪᓗᓈᓂ/ᐅᑭᐅᖅᑕᖅᑐᒥ ᐊᕕᑦᑐᖅᓯᒪᕕᐅᔪᑦ ᒥᓂᔅᑕᖏᑦ ᐊᕐᓇᐃᑦ 

ᐃᓕᓴᕆᔭᐅᓯᒪᓂᖏᓐᓄᑦ ᓄᓇᖃᖅᑳᖅᑐᒥᓂᕐᓄᑦ ᐊᕐᓇᓄᑦ 
 
 
 
 
 
ᐅᖃᐅᓯᕐᖓᐅᑎᑦ 
 
ᐃᓱᒫᓘᑎᖃᕋᑦᑕ ᓄᓇᖃᖅᑳᖅᑐᒥᓃᑦ ᐊᕐᓇᐃᑦ ᓱᓕ ᓇᐅᒃᑯᑐᐃᓐᓇᖅ ᐃᓚᐃᓐᓈᖅᑕᐅᖃᑦᑕᕐᖓᑕ, 
ᑮᓇᐅᔭᓕᐅᕈᓐᓇᓂᒃᑯᑦ ᐃᓅᓯᓕᕆᓂᒃᑯᓪᓗ ᐱᖃᑕᐅᙱᓗᐊᖅᐸᑦᑐᑎᒃ, ᐃᒥᐊᓗᓐᓂᒃ ᐋᖓᔮᕐᓇᖅᑐᓂᓪᓗ 
ᐊᑐᕐᓂᓪᓗᖃᑦᑕᕐᖓᑕ, ᐊᖏᔪᖅᑳᖏᓐᓃᖔᖅᓯᒪᔪᓂᒃ ᓇᒻᒥᓂᖅ ᐊᑐᓕᖅᐸᑦᑐᑎᒃ ᐋᓐᓂᖅᑎᕆᖃᑦᑕᓂᕐᒧᑦ 
ᑲᐃᕙᑐᐃᓐᓇᖅᑐᑎᑐᑦ, ᐊᑦᑐᖅᑕᐅᓂᖃᖅᓯᒪᓪᓗᑎᒃ ᐊᐅᓪᓚᖅᑎᑕᐅᓯᒪᓪᓗᑎᒃ ᐃᓕᓐᓂᐊᕆᐊᖅᑎᑕᐅᓯᒪᓪᓗᑎᒃ 
ᐱᕈᖅᓴᔭᒥᓂᐅᓪᓗᑎᒃ, ᕿᒪᐃᓯᒪᓪᓗᑎᒃ ᐅᖃᐅᓯᕐᒥᓂᒃ ᐃᓕᖅᑯᓯᕐᒥᓂᓪᓗ ᑭᖑᓂᑦᑎᓐᓂ ᖃᓄᐃᓕᐅᕈᑎᐅᓯᒪᔪᑦ 
ᐱᓪᓗᒋᑦ, ᓂᕈᑭᓗᐊᖅᑐᓂ ᓂᓐᓂᐅᕈᑎᕙᑦᑐᑎᒃ ᐱᐅᙱᓗᐊᖅᑐᓂᓪᓗ ᐃᓪᓗᖃᖅᑎᑕᐅᕙᑦᑐᑎᒃ. 
 
ᓇᓗᓇᐃᖅᓯᔪᒍᑦ ᐊᕝᕙᖏᑦ 1,000,000 ᓄᓇᖃᖅᑳᖅᑐᒥᓃᑦ ᐊᕐᓇᐃᑦ ᓂᕕᐊᖅᓯᐊᓪᓗ ᑲᓇᑕᒥ, ᐊᕝᕙᕆᔭᐅᒻᒪᑕ 
ᖃᑦᓯᐅᓂᖏᓐᓄᑦ ᓄᓇᖃᖅᑳᖅᑐᒥᓃᑦ, ᑭᒡᓕᓯᓂᐊᖅᑕᐅᓯᒪᓂᖏᑎᒍᑦ ᒪᒃᑯᑦᑑᓂᖅᐹᖑᓪᓗᑎᒃ ᑲᓇᑕᒥ. 
 
ᖃᐅᔨᒪᒐᑦᑕ ᐃᓚᒌᓂ ᐋᓐᓂᖅᑎᕆᓂᐅᕙᑦᑐᑦ ᐱᒻᒪᕆᐅᓂᖅᐹᖑᒻᒪᑦ ᐃᓱᒫᓘᑕᐅᕙᓐᓂᖓ ᓄᓇᖃᖅᑳᖅᑐᒥᓂᕐᓄᑦ 
ᐊᕐᓇᓄᑦ. 2004-ᒥ, ᐅᓂᒃᑲᐅᓯᐅᓯᒪᔪᑦ ᐊᐃᑉᐸᖓᓄᑦ ᐋᓐᓂᖅᑎᖅᑕᒥᓃᑦ ᖃᑦᓯᐅᓂᖏᑦ ᓄᓇᖃᖅᑳᖅᑐᒥᓂᕐᓄᑦ 
ᐊᕐᓇᓄᑦ ᐱᖓᓱᐊᖅᑎᒻᒪᕆᑦᑐᒍ ᐊᒥᓲᓂᖅᓴᐅᓯᒪᒻᒪᑕ ᓄᓇᖃᖅᑳᖅᑐᒥᓂᐅᖏᑦᑐᓂᒃ ᐊᕐᓇᓂᒃ. ᐊᒻᒪᓗ, ᑎᒥᒥᒍᑦ 
ᐃᓱᒪᒥᒍᓪᓗ ᖃᓄᐃᓐᓂᖏᑦ ᑕᒪᒃᑮᑦ ᐊᓪᓚᐃᑦ ᓄᓇᖓᓂ ᐊᓯᖏᓐᓂᓗ ᓄᓇᖃᖅᑳᖅᑐᒥᓃᑦ ᐊᕐᓇᐃᑦ 
ᐱᐅᙱᓂᖅᓴᐅᒻᒪᑕ ᓄᓇᖃᖅᑳᖅᑐᒥᓂᐅᖏᑦᑐᓂᒃ ᐊᕐᓇᓂᒃ ᐊᒻᒪᓗ ᓄᓇᖃᖅᑳᖅᑐᒥᓂᕐᓂᒃ ᐊᖑᑎᓂᒃ. 
 
ᓇᓗᓇᐃᖅᓯᔪᒍᑦ ᓄᓇᖃᖅᑳᖅᑐᒥᓃᑦ ᐊᕐᓇᐃᑦ ᐅᑭᐅᖅᑕᖅᑐᒥ ᐊᒥᓲᓂᖅᓴᐅᓪᓗᑎᒃ ᐊᕐᓇᐅᓂᖏᓐᓄᑦ ᐃᓚᒌᓂᓗ 
ᐋᓐᓂᖅᑎᖅᑕᐅᖃᑦᑕᕐᓂᖏᓐᓂᒃ ᑲᓇᑕᓕᒫᒥ ᖃᑦᓯᐅᓂᖏᑦ ᑕᑯᓐᓇᙳᐊᖅᑐᒋᑦ. 
 
ᐱᑕᖃᕈᓐᓃᖅᑎᑦᓯᒍᒪᔪᒍᑦ ᐋᓐᓂᖅᑎᕆᓂᐅᕙᑦᑐᓂᒃ, ᐃᒪᐃᒻᒪᑦ, ᐊᕐᕌᒎᓯᒪᔪᓂᒃ ᐊᕙᑎᓂᒃ, ᓄᓇᖃᖅᑳᖅᑐᒥᓃᑦ 
ᐊᕐᓇᐃᑦ ᑲᑐᔾᔨᖃᑎᒌᖏᑦ ᑲᓇᑕᒥ ᖃᓂᑦᓴᐅᓴᐃᓯᒪᒻᒪᑕ 500 ᐅᖓᑖᓃᑦᑐᑦ ᓄᓇᖃᖅᑳᖅᑐᒥᓃᑦ ᐊᕐᓇᐃᑦ 
ᐃᓄᐊᖅᑕᐅᓯᒪᓂᖏᓐᓂᒃ ᐅᕝᕙᓗ ᔭᒐᑦᓯᒪᓂᖏᓐᓂᒃ ᑲᓇᑕᒥ. 
 
ᑐᙵᓱᑦᑎᑦᓯᔪᒍᑦ ᐊᑐᓕᖁᔨᔾᔪᑎᓂᒃ ᖃᓄᐃᓕᒋᐊᕈᑕᐅᖁᔭᐅᔪᓂᒃ ᓯᕗᓪᓕᐅᔾᔭᐅᖁᔭᐅᔪᓂᒃ ᒐᕙᒪᐅᔪᓄᑦ 
ᐃᓚᐅᖃᑕᐅᓚᐅᖅᑐᓂᒃ 2007 ᑲᓇᑕᓕᒫᒥ ᓄᓇᖃᖅᑳᖅᑐᒥᓃᑦ ᐊᕐᓇᐃᑦ ᑲᑎᒪᕐᔪᐊᑎᓪᓗᒋᑦ, ᑕᒪᒃᑯᓄᖓ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᐊᑦᑕᓇᖅᑐᒦᑦᑕᐃᓕᒪᓂᕐᒧᑦ ᐃᓅᓯᖃᑦᓯᐊᕋᓱᐊᕐᓂᒧᓪᓗ; ᐃᓚᐃᓐᓈᖅᑕᐅᑦᑕᐃᓕᒪᓂᕐᒧᑦ 
ᐱᔪᓐᓇᕐᓂᖅᑖᖅᑎᑦᓯᕙᓪᓕᐊᓂᕐᒧᓪᓗ; ᓴᙱᓂᖅᑖᖅᑎᑦᓯᒐᓱᐊᕐᓂᒧᓪᓗ, ᓇᓕᒧᒌᑎᑦᓯᓂᕐᒧᑦ ᐅᐱᒋᔭᖃᕐᓂᒧᓪᓗ 
ᓄᓇᖃᖅᑳᖅᑐᒥᓃᑦ ᐊᕐᓇᖏᓐᓂᒃ.  
 
 
 
 
 
 



   

 
ᓇᓗᓇᐃᖅᓯᒍᑎᐅᔪᖅ 
 
ᖃᐅᔨᓇᓕᕐᖓᑦ ᑐᐊᕕᕐᓇᖅᑐᒥᒃ ᐱᐅᓯᕚᓪᓕᖅᑕᐅᒋᐊᖃᓕᕐᓂᖏᑦ ᐃᓅᓯᖏᑦ ᓄᓇᖃᖅᑳᖅᑐᒥᓃᑦ ᐊᕐᓇᐃᑦ 
ᓂᕕᐊᖅᓯᐊᓪᓗ, ᒐᕙᒪᑐᖃᒃᑯᑦ, ᖃᓪᓗᓈᓂ ᐅᑭᐅᖅᑕᖅᑐᒥᓗ ᒥᓂᔅᑕᐃᑦ ᑲᒪᒋᔭᖃᕐᑐᑦ ᐊᕐᓇᐃᑦ 
ᐃᓕᓴᕆᔭᐅᓯᒪᓂᖏᓐᓂᒃ ᐊᖏᖃᑎᒌᑦᑐᑦ ᓇᓗᓇᐃᖅᓯᒍᒪᓪᓗᑎᒃ ᐊᑦᓱᕉᑎᖃᕐᓂᐊᕐᓂᕋᕐᓗᑎᒃ 
ᐱᐅᓯᕚᓪᓕᖅᑎᑦᓯᒐᓱᐊᕐᓂᕐᒧᑦ ᐃᓅᓯᓕᕆᓂᕐᒧᑦ, ᐱᕙᓪᓕᐊᔪᓕᕆᓂᕐᒧᑦ ᐃᓕᖅᑯᓯᓕᕆᓂᒃᑯᓪᓗ 
ᐃᓅᓯᖃᑦᓯᐊᕈᓐᓇᖁᓪᓗᒋᑦ ᐃᓄᐃᑦ, ᐊᓪᓚᖓᔪᐃᑦ ᐊᓪᓚᐃᓪᓗ ᐊᕐᓇᐃᑦ, ᑕᒪᒃᑮᓐᓂ ᓄᓇᓕᓐᓂ ᐊᓪᓚᓄᑦ 
ᓴᓂᕐᕙᖅᑕᐅᓯᒪᔪᓂ ᐊᓯᖏᓐᓂᓗ ᑲᓇᑕᒥ. 
 
ᒐᕙᒪᑐᖃᒃᑯᑦ, ᖃᓪᓗᓈᓂ ᐅᑭᐅᖅᑕᖅᑐᒥᓗ ᐊᕕᑦᑐᖅᓯᒪᕕᖏᓐᓂ ᒥᓂᔅᑕᐃᑦ ᑲᒪᒋᔭᖃᕐᑐᖅ ᐊᕐᓇᐃᑦ 
ᐃᓕᓴᕆᔭᐅᓯᒪᓂᖏᓐᓂᒃ, ᑕᑯᓐᓇᙳᐊᖅᑐᒍᑦ ᐊᑦᑕᓇᖅᑐᒦᖏᑦᑐᓂᒃ, ᐃᓅᓯᖃᑦᓯᐊᖅᑐᓂᒃ ᓴᙱᔪᓂᓪᓗ 
ᓄᓇᖃᖅᑳᖅᑐᒥᓃᑦ ᓄᓇᓕᖏᓐᓂᒃ, ᑕᒪᒃᑮᓐᓂ ᐊᓪᓚᐃᑦ ᓄᓇᖏᓐᓂ ᐊᓯᖏᓐᓂᓗ, ᐃᓪᓗᖃᖅᑎᑕᐅᓂᖏᑦ 
ᐊᑦᑕᓇᖅᑑᖏᓪᓗᑎᒃ, ᐊᑐᐃᓐᓇᐅᓗᑎᒃ ᐊᑭᑐᓗᐊᙱᓪᓗᑎᓪᓗ ᐊᒻᒪᓗ ᐊᕐᓇᐃᑦ ᐅᔾᔨᕆᔭᐅᑦᓯᐊᕐᓗᑎᒃ 
ᐅᐱᒋᔭᐅᓗᑎᓪᓗ ᖃᓄᐃᑦᑑᒐᓗᐊᖅᐸᑕ ᐃᓕᖅᑯᓯᖏᑦ ᐅᕝᕙᓗ ᓇᒥᒥᐅᑕᐅᓂᖏᑦ. 
 
ᐃᓇᑦᑕᕗᑦ ᑲᓇᑕᐅᒥᑕᐃᑦ ᓴᐳᔾᔨᓯᒪᖃᓯᐅᑎᖁᓪᓗᒋᑦ ᓄᓇᖃᖅᑳᖅᑐᒥᓂᕐᓂᒃ ᐊᕐᓇᓂᒃ ᑕᐃᒫᑦᓴᐃᓐᓇᖅ ᐊᕐᓇᓕᒫᑦ 
ᓴᐳᔾᔭᐅᓯᒪᒐᓱᐊᖅᐸᒻᒪᑕ ᐃᓅᓯᑦᑎᓐᓂ. 
 
ᐊᔭᐅᖅᑐᐃᒋᐊᖅᑐᒍᑦ ᐊᑦᓱᕉᑎᖃᖁᓪᓗᒋᑦ ᓇᓗᓇᐃᖅᓯᓯᒪᒐᓱᐊᕐᓂᕐᒧᑦ ᓄᓇᖃᖅᑳᖅᑐᒥᓃᑦ ᐊᕐᓇᓕᒫᑦ, ᓱᕈᓰᑦ ᐃᓚᒌᑦ 
ᐊᑐᐃᓐᓇᖃᖅᑎᑕᐅᒍᓐᓇᖁᓪᓗᒋᑦ ᐃᓅᓯᖃᑦᓯᐊᕈᓐᓇᓂᕐᒧᑦ ᐊᓯᖏᑎᑐᑦ ᑲᓇᑕᒥᐅᑎᑐᑦ. 
 
ᓱᓕᔪᖅᓴᖅᑐᒍᑦ ᖃᓄᐃᓕᐅᕈᑎᖃᖅᐸᓪᓕᐊᖏᓐᓇᕆᐊᖃᕋᑦᑕ ᐱᕚᓪᓕᖅᑎᑕᐅᕙᓪᓕᐊᖁᓪᓗᒋᑦ ᓄᓇᖃᖅᑳᖅᑐᒥᓃᑦ 
ᐊᕐᓇᐃᑦ ᐃᓚᐃᓐᓈᖅᑕᐅᓯᒪᓕᖁᓇᒋᑦ ᑲᓇᑕᒥ. 
 
ᐊᔭᐅᖅᑐᐃᒋᐊᖅᑐᒍᑦ ᐃᓕᖅᑯᓯᕆᔭᐅᔪᓄᑦ ᑐᕌᖓᑦᓯᐊᖅᑐᓂᒃ ᐊᑐᓂᑦ ᐊᕐᓇᐃᑦ/ᐊᖑᑏᑦ ᖃᐅᔨᓴᖅᑕᐅᖃᑦᑕᖁᓪᓗᒋᑦ. 
 
ᖃᐅᔨᒪᔪᒍᑦ ᑲᒪᒋᔭᐅᖏᓐᓇᕐᓗᑎᒃ ᑐᑭᒧᐊᖅᑕᐅᓯᒪᕙᓪᓗᑎᓪᓗ ᖃᓄᐃᓕᒋᐊᕈᑕᐅᒋᐊᖃᕐᓂᖏᓐᓂᒃ, ᐱᔪᓐᓃᖅᐹᓪᓕᖁᓪᓗᒍ 
ᓱᒃᑰᓗᐊᕐᓂᖅ, ᐊᕐᓇᐅᓂᖏᓐᓄᑦ ᓂᖓᐅᔾᔭᐅᖃᑦᑕᖅᑐᑦ, ᐃᓚᐃᓐᓈᖅᑕᐅᕙᓐᓂᖏᓪᓗ ᓄᓇᖃᖅᑳᖅᑐᒥᓃᑦ ᐊᕐᓇᐃᑦ. 
ᑲᑐᔾᔨᒍᑎᖃᕐᓗᑎᒃ ᐊᑦᓱᕉᑎᖃᕐᓂᐊᕐᓂᖏᑦ, ᐅᖃᖃᑎᒌᖃᑦᑕᕆᐊᖃᕐᓂᖏᑦ ᐃᓘᓐᓇᑎᒃ ᒐᕙᒪᐅᔪᑦ ᓄᓇᖃᖅᑳᖅᑐᒥᓃᓪᓗ 
ᐊᕐᓇᐃᑦ ᐱᒻᒪᕆᐅᓂᖃᖅᑐᖅ. 
 
ᑲᔪᓯᒍᑎᖃᕐᓂᐊᖅᑐᒍᑦ ᐱᕙᓪᓕᐊᑎᑕᐅᖏᓐᓇᕐᓗᑎᒃ ᐊᑐᖅᑕᐅᕙᓪᓗᑎᒃ ᓯᓚᑐᓂᖏᑦ ᖃᐅᔨᒪᓂᖏᓪᓗ ᓄᓇᖃᖅᑳᖅᑐᒥᓃᑦ 
ᐊᕐᓇᐃᑦ ᑲᑐᔾᔨᖃᑎᒌᖏᓪᓗ ᓇᓗᓇᐃᖅᓯᓯᒪᒐᓱᐊᕐᓗᑕ ᖃᓄᐃᓕᒋᐊᕈᑕᐅᔪᑦ ᐅᔾᔨᖅᓱᑦᓯᐊᕋᓗᐊᕐᒪᖔᑕ, 
ᐊᑕᖏᖅᓯᒐᓱᐊᕐᒪᖔᑕ, ᑲᑐᔾᔨᖃᑎᒌᒍᑕᐅᒐᓗᐊᕐᒪᖔᑕᓗ. ᑲᑐᔾᔨᖃᑎᒌᓐᓂᒃᑯᑦ, ᑲᔪᓯᒍᑎᖃᑦᓯᐊᕈᓐᓇᖅᑐᒍᑦ 
ᐱᓕᕆᖃᑎᒌᑦᓯᐊᓂᒃᑯᑦ. 
 
ᓇᓗᓇᐃᖅᓯᕗᒍᑦ ᓴᐱᓕᕈᑎᖃᔾᔮᖏᓐᓂᑎᓐᓂᒃ ᐱᐅᓯᕚᓪᓕᖅᑎᑦᓯᒍᒪᓪᓗᑕ ᐃᓅᓯᓕᕆᓂᒃᑯᑦ, ᐱᕙᓪᓕᐊᔪᓕᕆᓂᒃᑯᑦ 
ᐃᓕᖅᑯᓯᓕᕆᓂᒃᑯᓪᓗ ᖃᓄᐃᓕᖓᓂᖏᓐᓄᑦ ᓄᓇᖃᖅᑳᖅᑐᒥᓃᑦ ᐊᕐᓇᐃᑦ. ᑕᒪᓐᓇ ᐊᑦᓱᕉᑎᖃᕐᓂᐊᕐᓂᕋᕈᑎᕗ 
ᐱᓕᕆᐊᖑᕙᓪᓕᐊᓂᐊᖅᑐᖅ ᖃᓄᐃᓕᐅᕆᐊᕈᑎᖃᖅᐸᓪᓗᑎᒃ ᐊᑐᓂᑦ ᒐᕙᒪᐃᑦ, ᐊᑐᓂᑦ ᐊᕕᑦᑐᖅᓯᒪᕕᖏᓐᓂ. 
ᐊᑦᓱᕉᑎᖃᕐᓂᐊᖅᑐᒍᑦ ᐱᓕᕆᐊᖃᖅᐸᓪᓕᐊᓂᕐᒧᑦ ᐊᑕᖏᖅᑐᒥᒃ ᐃᓚᐅᖃᑕᐅᖃᑦᑕᓕᕈᓐᓇᖁᓪᓗᒋᑦ 
ᓄᓇᖃᖅᑳᖅᑐᒥᓃᑦ ᐊᕐᓇᐃᑦ ᓇᐅᒃᑯᑐᐃᓐᓇᖅ ᑲᓇᑕᒥ ᐃᓅᖃᑎᒌᓂ ᓇᓗᓇᐃᖅᓯᒪᓗᒍᓗ ᐱᒻᒪᕆᐊᓂᖓ 
ᐃᓕᖅᑯᓯᕆᔭᐅᔪᓄᑦ ᑐᕌᑦᓯᐊᖅᑐᓂᒃ ᓄᓇᓕᓐᓂᓗ ᐋᖅᑭᑦᑕᐅᓯᒪᔪᓂᒃ ᐋᖅᑭᐅᒋᐊᕈᑎᖃᖃᑦᑕᕆᐊᖃᕐᓂᖅ 
ᐅᔾᔨᕆᔭᐅᑦᓯᐊᕐᓗᑎᒃ ᐊᔾᔨᒌᖏᑦᑑᑎᐅᓂᖏᑦ ᓄᓇᖃᖅᑳᖅᑐᒥᓃᑦ ᐃᓕᖅᑯᓯᖏᑦ, ᐱᖅᑯᓯᖏᑦ, ᓱᓕᔪᕆᔭᖏᑦ, 
ᐱᔭᕆᐊᓕᖏᓪᓗ. 


